
Svarnakarshanabhairava Stotram

స్వర్ణాకర్షణభైరవస్తోత్రమ్   

కల్పాన్తే శమితత్రివిక్రమమహాకఙ్కాలబద్ధస్ఫురత్  
శేషస్యూతనృసింహపాణినఖర ప్రోతాది  కోలామిషః ।

విశ్వైకార్ణవతావిహారముదితౌ  యౌ మత్స్యకూర్మావుభౌ
కర్షన్ధీవరతాం   గతోఽస్యతు స నో మోహం మహాభైరవః  ॥ ౧॥

నీలరుచి వేదకరవహ్ని నయనం సత్
శూలకకపాలడమరుం చ సహపాశమ్ ।

నగ్నశునవాహనసకిఙ్కిణివిభూషం
ప్రోచ్చగతి  కేశధరసర్పవరహారమ్ ॥౨॥

పశ్చిమాభిముఖం రౌద్రం  క్షేత్రపాలం  సమర్చయేత్ ।
భైరవం  భైరవీయుక్తం  అన్యైశ్చ  నిజకిఙ్కరైః  ॥ ౩॥
కల్పవృక్షస్య మూలే తు రత్నమణ్టపమధ్యమే  ।
మణిసింహాసనాసీనం నానాభరణభూషితమ్ ॥ ౪॥
తరుణాదిత్యసఙ్కాశం రక్తమాల్యామ్బరోజ్జ్వలమ్  ।
ఉద్యత్పిఙ్గజటాబద్ధ  చారుచన్ద్రకలాధరమ్  ॥ ౫॥
కమలం స్వర్ణపాత్రం   చ వరం చాభయమేవ చ ।
శఙ్ఖం  పీయూషకుమ్భం చ బిభ్రాణం  కరపఙ్కజైః  ॥౬॥
దేవ్యా చమ్పకవర్ణాఙ్గ్యా   సమాలిఙ్గితవిగ్రహమ్   ।
స్వపాదపద్మభక్తానాం వర్షన్తం   స్వర్ణధారయా  ॥ ౭॥
కరుణాసాగరం దేవం స్వర్ణాకర్షణభైరవమ్    ।
సిద్ధవిద్యాధరైర్నిత్యం   స్తూయమానం సమాశ్రయే  ॥౮॥
స్వర్ణప్రదః   స్వర్ణవర్షీ  స్వర్ణాకర్షణభైరవః    ।
భక్తప్రియో  భక్తవశ్యో భక్తాభీష్టఫలప్రదః   ॥౯॥
సిద్ధిదః  కరుణామూర్తిః ప్రణతాభీష్టపూరకః   ।

నిధిసిద్ధిప్రదః   స్వర్ణసిద్ధిదో   రససిద్ధిదః  ॥ ౧౦॥
ఏతైః  పదైః  శుభైర్దివ్యైర్యోఽర్చయేత్స్వర్ణభైరవమ్      ।
స్వర్ణసిద్ధిమవాప్రోతి    భైరవస్య  ప్రసాదతః  ॥ ౧౧॥
గాఙ్గేయపాత్రం   డమరుం త్రిశూలం  పాశం కరైః  సన్దధతం  త్రిణేత్రమ్   ।
దేవ్యా యుతం శ్వానవరాశ్రితం  తం స్వర్ణాభిధం  భైరవమాశ్రయేఽహమ్   ॥ ౧౨॥
బ్రహ్మా  యస్య మనోర్మునిః నిగదితస్త్రిష్ఠుప్   చ ఛన్దః  స్వయం

స్వర్ణాకర్షణభైరవో    హరిహర బ్రహ్మాత్మకో  దేవతా ।
ఆం బీజం సహ శక్తిరిత్యభిహితస్తస్యైవ  సూత్రాత్మనః

స్తోత్రధ్యానపురస్సరం  మనువరం వక్ష్యామి సమ్ప్రత్యహమ్ ॥ ౧౩॥
మన్దారద్రుమమూలభాజి   మహితే మాణిక్యసింహాసనే

దివ్యే రత్నమయే సుచమ్పకరుచా దేవ్యా సమాలిఙ్గితః  ।
భక్తేభ్యో వరరత్నపాత్రభరితం  స్వర్ణం  దధానోఽనిశం

స్వర్ణాకర్షణ   భైరవో  విజయతే స్వర్గాపవర్గైకభూః   ॥ ౧౪॥
ఓం ఐం క్లాం  క్లీం  క్లూం  ఇతి వ్యాహరద్భ్యో

భిక్షాం హైమీం  యః స్వయం సమ్ప్రయచ్ఛన్ ।
కారుణ్యాబ్ధిః  కల్పమూలాధివాసః

స్వర్ణాకర్షో  భైరవో  నోఽస్తు భూత్యై  ॥ ౧౫॥
ఓం హ్రాం  హ్రీం  హూం ఇత్యన్వహం జాపకానాం

వర్షన్తం   ద్రాక్  స్వర్ణవృష్టిం   సమగ్రామ్  ।
నిత్యం స్వచ్ఛం సూర్యకోటిప్రకాశం

స్వర్ణాకర్షం   భైరవం  భావయామి ॥ ౧౬॥
మరకతమణిపాత్రే సమ్భృతం స్వర్ణపూరం

స్వమనుమననకృద్భ్యః సాదరం సమ్ప్రదాత్రే ।
కురు హృదయ సపర్యా సేవ్యమానాయ నిత్యం

సురవరభుజగేన్ద్రైరాపదుద్ధారణాయ   ॥ ౧౭॥
నమోఽజామలబద్ధాయ  కల్పమూలనివాసినే ।
స్వర్ణాకర్షణశీలాయ   సాధకానాం హితాత్మనే ॥ ౧౮॥
లోకేశ్వరాయామ్బురుహాసనాద్యైః  బర్హిర్ముఖైరర్చితపాదుకాయ   ।
దారిద్ర్యనిర్మూలనకర్మఠాయ  కారుణ్యవారాం నిధయే నమస్తే ॥ ౧౯॥

దీనానాథవిపన్నరక్షణరతైరాజ్ఞాప్రతీక్షాకరైః   
సిద్ధైః  సాధ్యనృకిన్నరోరగసురైః  నిత్యం పరీతాత్మనే ।

సానన్దాయ  సముల్లసద్వరమణిప్రద్యోతతేజోజుషే 
స్వర్ణాకర్షణభైరవాయ    సతతం కుర్మో నమస్యాం వయమ్ ॥౨౦॥

స్వర్ణాకర్షిణ్యా   స్వదేవ్యాఽఽశ్రితాయ  స్వైరారావోదారసింహాసనాయ  ।
కుర్మో నిత్యం శర్మదాత్రే నమస్యాం మద్దారిద్ర్య   ద్వేషిణే భైరవాయ  ॥౨౧॥
స్వర్ణప్రదానాధ్వరదీక్షితాయ   స్వతేజసాక్రాన్తదిగన్తరాయ   ।
సౌభాగ్యసమ్పత్సదనాయ నిత్యం శ్రీం  హ్రీం  మహాభైరవ  తే నమోఽస్తు ॥౨౨॥
చిన్తామణి స్వజనకల్పితపారిజాత-
మన్దార  వీతమణిమణ్టపమధ్యగాయ  ।

స్వర్ణప్రదాననిరతాయ   సదా సపర్యాం
కుర్మో వయం త్రికరణైర్వరభైరవాయ    ॥౨౩॥

మూలే కల్పతరోః ప్రభామణికృతే  భద్రాసనే  సంస్థితో
హస్తామ్భోరుహ రత్నపాత్రభరితైః   కార్తస్వరైర్భాసురైః   ।

అర్థీన్  విద్రుతదుర్గతీన్   విరచయన్నుద్యద్దినేశద్యుతిః
స్వర్ణాకర్షణ   భైరవో  భవతు మే దారిద్ర్యవిద్రావకః   ॥౨౪॥

కనక మణివిరాజద్ భూషణైర్భూషితాఙ్గం 
సకలమునిజనానాం స్వర్ణదాతారమీశమ్  ।

నిగమ శునకవాహం భైరవం  శూలపాణిం
విపులవరజటాలం సన్తతం భావయేఽహమ్ ॥౨౫॥

స్వర్ణాకర్షణ   భైరవ  మన్త్రమయం  స్తోత్రమన్వహం  జపతామ్ ।
నిధిసిద్ధిరసస్వర్ణసిద్ధయశ్చ    ఝడితి జాయతే పుంసామ్ ॥౨౬॥
ఇతి శ్రీవిజయాసారావలీతాన్తర్గతం   స్వర్ణాకర్షణభైరవస్తోత్రం     సమ్పూర్ణమ్  ।

